
NG Kerk in Namibië

Die Feldmuis sê...
Verbind aan God – verbind aan mekaar – verbind aan Namibië – lewe uit die opstanding van Christus
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 5 – Uitgawe 37/2008 – Woensdag 29 Oktober 2008 – ngkn@iway.na
Staak asb versending van Feldmuis




Teken my asb in op Feldmuis
	Walvisbaai-Meersig sê hulle het nog Sondagskoolboeke beskikbaar wat hulle wil verkoop.  Kontak Mia by 064-204777 vir meer inligting.

	Die datumlys vir 2009 is beskikbaar op www.ngkerk.org.za/namibie of by die Sinodale Kantoor.

	Daar gebeur einde Oktober 2008 iets in Berlyn en Wittenberg. Kan dit die tweede reformasie wees? Prominente Christen-denkers sal saamkom om te praat oor die onbetaalde rekening van die eerste reformasie.

Lees alles daarvan... Oor die Berlyn en Wittenberg r(e)formasie.


Die wel en wee TC “Wel en wee” \f C \l “1”  van die uitgebreide Feldmuis-familie…
Party verjaar...
· Gustav Pansegrouw (Gochas): Dinsdag 4 November; 063-250004; madgus@iway.na 
· Elize Van Zyl (Tsumkwe): Woensdag 5 November; 067-244005; ngtsumke@iway.na  
Hartseer nuus...
· André Theron (Pionierspark) se suster is verlede week in Gordons Baai oorlede. Sy het kanker gehad, en is verlede Vrydag begrawe.
Na inhoud
Sondag Onder die Kameelboom TC "Sondag Onder die Kameelboom" \f C \l "1" 
Ná verlede week se vraag (watter soort mense het ons nóú nodig), kom ’n volgende vraag na vore: wat moet ons nóú doen? In die lig van die uitdagende tye waarin ons is, wentel Sondag se Kameelboom-gesprek oor hierdie belangrike vraag. Onder die Kameelboom is ‘n NG Kerk inisiatief wat elke Sondag om 12:00 op Kanaal 7 uitsaai.
Na inhoud 
Kerklike verhoudinge vra nou integriteit TC "Kerklike verhoudinge vra nou integriteit" \f C \l "1" 
· Schalk Pienaar

Die skaakmatsituasie in die verhouding tussen die VGK en die NGK het daarvoor gevra dat die moderators saam met die Moderatuur van die Algemene Sinode (AS) verlede week ’n vergadering in Kemptonpark gehou het. Die doel daarmee was om enersyds te sorg dat almal op die hoogte van die situasie kom en andersyds dat ons moeilike goed moet deurpraat sodat ons ten minste uit een mond kan praat oor die hele situasie.


Die SA-media het groot gewag gemaak van die breuk wat gekom het a.g.v. die groeteboodskap van die AS Moderator, (prof) Piet Strauss. Die vergadering was dit eens dat Piet se groeteboodskap (wat met die samewerking van die Moderamen bymekaargesit is), nie heeltemal die ingewikkeldheid van die verhouding tussen die twee kerke verreken het nie. Daar is ook indringend gevra dat Piet met groot sorg moet kyk na die manier waarop goed oorgedra word; dat dit nie op enige manier verder spanning in die situasie veroorsaak nie. Verder was die vergadering dit eens dat die breuk nie is a.g.v. die groeteboodskap nie. Dit het waarskynlik lank voor die tyd reeds gekom op grond van persepsies, wanvoorstellinge, verskillende vertrekpunte  en ook die insette van spesifieke individue. Dit word trouens ook so in die amptelike stukke van die VGK verwoord.


Ons het ook by die byeenkoms verneem dat die VGK-moderatuur aangevra het vir ’n gesprek met die NGK-moderatuur. Dit sou ’n stap in die regte rigting wees omdat gelowiges nie veronderstel is om op ’n punt te kom waar hulle eensydig vir mekaar sê dat daar nie verder gepraat word oor ’n saak nie. Die ASM het reeds by sy vorige vergadering ’n skrywe aan WARC gerig waarin die situasie (voor die Sinode van die VGK) verduidelik is, en gevra vir bemiddeling tussen die vier gespreksgenote. Op die Kemptonpark byeenkoms het ons ook terugvoering gekry dat WARC ingestem het om dit op hulle koste te doen.


Hoe dit ookal sy, die hele situasie is eintlik ’n onvergenoeglike situasie en behoort vir beide die kerke ’n verleentheid te wees. As die kerk van Christus nie regkry om mekaar te vind oor ’n sinvolle pad saam vorentoe nie, wie moet dit dan kan vind?


Die Algemene Sinodale Moderamen vergader weer in die komende week en sal die hele saak verder hanteer word. Persoonlik dink ek dit is belangrik dat ons op plaaslike vlak (gemeentelik en sinodaal) met me​kaar moet verhoudings bou. Dat ons die heeltyd moet sorg dat ons optrede gedra word deur integriteit – daar​mee bedoel ek ons moet wees wie ons sê ons is – al kos dit ook vir ons iets. Dat ons saam met die Here moet droom oor hoe Hy sou wou sien die kerke se verhouding behoort te wees en dat ons ook met mekaar geduld sal hê. Dit beteken ook dat ons nie mekaar afskrywe as ons van mekaar verskil nie.
Na inhoud 
Kerkbode los voor met oplaag TC "Kerkbode los voor met oplaag" \f C \l "1" 
In die geledere van kerklike koerante spog Kerkbode loshande met die grootste oplaag. Selfs die grote Rooms Katolieke Kerk se oplaag van 11,000 vir sy koerant Southern Cross vergelyk maar power met Kerkbode se 25,559. Kerkblad (van die Geref Kerke) se oplaag beloop 4,800 terwyl Hervormer (van die Ned Herv Kerk) 10,000 kopieë op ’n slag druk.

Die NG Kerk se gesinstydskrif Lig doen glad nie sleg met rakverkope in boekwinkels nie. Die aantal wat dáár verkoop word, het in 2008 gespring na 11,416 (teenoor die 6,997 van 2007). Ongelukkig is versprei​ding deur gemeentes nie naastenby die hoofverspreidingskanaal vir Lig nie. Dit is jammer!


Hierdie gegewens het aan die lig gekom toe (dr) Pieter Fourie, Direkteur: Media van Bybel-Media, onlangs ’n oorsig van die werk van Bybel-Media aan die Algemene Diensgroep vir Gemeenteontwikkeling in Kemptonpark gegee het.
Na inhoud
Veelkleurige lappieskombers – dís die kerk TC "Veelkleurige lappieskombers – dís die kerk" \f C \l "1" 
· Verwerking van ’n voordrag van Neels Jackson (Senior verslaggewer, Beeld)
Maak ruimte vir die verskeidenheid. Hanteer die verskillende spiritualiteite en generasies met begrip. Dít, sê Neels Jackson, is wat die kerk ánders moet doen. Neels, senior joernalis wat hom spesifiek toespits op kerklike beriggewing by die Gautengse dagblad Beeld, het onlangs op uitnodiging uit die hoek van ’n gewone lidmaat aan die Algemene Diensgroep vir Gemeenteontwikkeling verduidelik wat hy oordeel die kerk nóu moet doen.

Vir hom is die Christelike kerk soos ’n groot lappieskombers. Daar is vele kleure en vorme van “lappies” in die kerk: die Ortodokse Kerk se Ikone; die Zion Sionist Church met haar groot Paasvieringe elke jaar op Moria; die gereformeedes met hulle Skrifdebat; die Angus Buchan-verskynsel; die Adoramus-dienste (meditasie-dienste) by Lynnwood se NG Kerk. “Ek het ’n groot les oor die Christendom geleer,” sê Neels. “Oral kom ek mense teë wat my beïndruk; oral kry ek iets wat ek kan leer; plek-plek sien ek iets wat ek nie graag só sou wou doen nie.” Vanweë sy werk het hy eerstehandse ervaring van al die “lappies” van die kombers waarna hy verwys. Uit sy breë ervaring sê hy: “Die NG Kerk moet ophou om aan haarself as een homogene groep te dink. Sy moet die sterkpunte van die diversiteit binne haar uitbou. Sy moet haar lidmate nou help om diversiteit te waardeer!”
Angus Buchan – hoe gemaak?

Die Angus Buchan-verskynsel is vir hom soos ’n kitskos-plek in die Mall, sê Neels. Honger mense stroom daarheen om kos te kry, wat hulle skynbaar nie meer by die formele kerk kry nie. Hoekom nie, vra hy, en beantwoord dan self sy vraag.


Eerstens is ‘n getuienis altyd sterker as ’n preek. En ons tradisie maak nie juis ruimte vir getuienis nie. Tweedens, sê hy (met respek), leef dominees minder of meer wêreldvreemd. Angus kom egter uit die hart van elke dag se moeilikhede. Daarom hoor mense nie dogma by hom nie, maar verhale van die lewende God in ’n wêreld vol moeilikheid. Dit, sê Neels, spreek hulle aan. En dan is Angus se “resep” vir sy “kitskos” der​dens eenvoudig: hy het ’n lysie “kruie en speserye” waarvan mense hou. “Mens sal waarskynlik nie vir altyd net dít kan eet nie,” dink Neels.
Wat moet die kerk hieroor sê? “Hou op met afbrekende kritiek en kry maniere om aan te sluit en uit te bou,” is Neels se raad.

Verskeidenheid en kerkeenheid

Die gesprek ook kerkhereniging tans op die mees haglike punt. Daar is skynbaar nog ’n groep NG-lidmate, sê Neels, wat nie aanvaar dat apartheid verkeerd was nie. Daar sal nou strategieë moet kom om mense te help om die situasie te verstaan. “Dalk moet ons ’n ander taal begin praat,” suggereer Neels. “In plaas van om te praat van sonde en skuld en vergifnis. moet ons dat praat van seerkry en genesing.” Die NG Kerk het sy skuld bely en moet God se vergifnis aanvaar, sê hy. Maar dan moet sy ook van Saggeus leer – Saggeus wat viervoudig gaan teruggee het. Dit gaan nie bloot om monetêre restitusie nie, maar om die teruggee van menswaardigheid. Die kerk moet baie meer energie spandeer aan versoening. 
Lidmate moet oor kerkgrense heen mekaar beter leer ken. Ons sal moet brûe bou na die familie om vertroue te herstel.
Na inhoud
Tekort aan predikante is op ons TC "Tekort aan predikante is op ons" \f C \l "1" 
Die tekort aan predikante is nie net iets vir die toekoms nie – dis reeds ’n realiteit. Vanjaar is die draaipunt waar daar meer vakatures in die kerk ontstaan as wat daar proponente gelegitimeer word. Só het (dr) Theo Swart, voorsitter van die Taakspan vir Predikante-begeleiding verlede week aan die Algemene Diensgroep vir Gemeenteontwikkeling in Kemptonpark gesê. Die doelmatige versorging van die predikante wat ons nog het, is dus hoog op die lys van prioriteite vir die Taakspan.

Volgens Theo moet predikante se leierskapsvaardighede veral ontwikkel word ten einde hulle in staat te stel om verandering te bestuur. Dit is voorts nodig dat die mentorprogram vir predikante beide kwalitatief as kwantitatief uitgebou moet word.


Plaaslike Versorginsgkommissies/groepe behoort in elke gemeente te funksioneer ten einde om te sien na die welsyn van predikante en hulle gesinne.


Die Ned Herv Kerk het op formele basis ingekoop by die breë program van predikante-versorging van die NG Kerk. Op hierdie manier is die twee kerke in praktyk besig om nader aan mekaar te groei, het Theo gesê.
Na inhoud 
JONK se Info b@nk tot jou diens! TC "JONK se Info b@nk tot jou diens!" \f C \l "1" 
Stel jou voor ’n interaktiewe, web-gebaseerde databasis waar jy inligting en hulp kan kry oor jou jeugbedie​ning. En dit boonop in Afrikaans. Jy kan help om daardie droom waar te maak met JONK as jou hulp-arm!


Gaan loer in op http://www.jonk.co.za/menu.asp en volg die Info b@nk-skakel. Van daar kan jy na drie plekke navigeer. 

Wil.weet is ’n wikipedia-agtige databis waar jy self kan bydraes lewer, én ander ouens se bydraes kan lees. Op die oomblik skyn die blad nog in sy kinderskoene te wees. Net deur dit te gebruik sal almal wat met jongmense werk van hierdie inisiatief ’n sukses kan maak.

Classifieds is ’n forum waar jy kan adverteer of ander ouens se advertensies lees. Feldmuis sien byvoorbeeld Wilgespruit  het op 21 Oktober hulle Jeugleraar pos dáár geadverteer.

Links neem jou na ’n bladsy met verskillende skakels na ander plekke op die net waar mens jeug-hulp kan kry.

JONK is die Taakspan van die Algemene Sinode wat fokus op jeugbediening. 
Na inhoud
Kategese – ruimte vir geloofsontwikkeling TC "Kategese – ruimte vir geloofsontwikkeling" \f C \l "1" 
Kategese is die ruimtes vir kinders en jongmense waarbinne geloof ontwikkel, uitgedaag en gevier kan word. Dít, sê (ds) Johan Avenant, is hoe die Taakspan vir Kategesebediening kategese verstaan.


Die Taakspan benader kategese holisties en kyk daarom uit verskillende hoeke daarna. Hulle probeer ’n sinvolle antwoord gee oor waar kategese inpas in die totale gemeentesisteem, en sien die Bybel as sentraal. Die kategeet moet veel eerder die rol van ’n mentor/fasiliteerder vervul as ‘n “onderwyser”. Die geloofsvor​ming van kinders bly egter die ouers se verantwoordelikheid – die kerk is slegs ’n hulp-arm.

Ten einde reg te laat geskied aan die kind en jongmens deur sy vormingsjare, streef die Taakspan ’n stelsel van fasesensitiewe geloofsvorming na. Hulle wil daar ’n databank van effektiewe materiaal en inliging daarstel. Daarom werk hulle hard aan die beskikbaarstelling en bewusmaking van bronne vir geloofs​ont​wik​keling.


Daar is veral baie tyd en geld spandeer in die ontwikkeling van twee nuwe produkte, naamlik LP3 vir die juniors en GPS vir die lewe van die seniors. Die LP3 is ’n drie-jaar-siklus waar die Bybel se heilshis​toriese lyne in verhaalvorm gedeel word en visueel uitgebeeld word op ’n historiese lyn. Hierdie produk is ingekoop en verwerk deur dr Paul du Toit van Lynnwoodrif gemeente. GPS vir die lewe is die hersie​ning van die Graad 7 boek, net op ’n totaal nuwe manier verpak en aanbebied. Dit neem die Heidelbergse Kategismus as uitgangspunt, met toevoeging van aktuele temas.


Daar is wye navrae oor hierdie produkte. Petra Kollege wil die LP3-konsep ook vir hulle werk betrek terwyl daar navrae uit die Hervormde Kerk, Afikaanse Presbiteriaanse Kerk sowel as die VG-Kerk vir die produk was. LP3 word tans ook in Engels vertaal.

Johan Avenant is voorsitter van die Taakspan vir Kategesebediening en predikant van The Reeds.
Na inhoud
Belydenisaflegging onder vergrootglas TC "Belydenisaflegging onder vergrootglas" \f C \l "1" 
Oor belydenisaflegging moet nou dringend in die kerk gepraat word, sê die Taakspan vir Kategebediening. Daar is ’n paar redes daarvoor: dit is die kulminasiepunt van alle kategese; die kategeboek vir die belydenisklas moet eersdaags hersien word; die implikasies van besluite oor kindernagmaal is nog nie behoorlik deurdink en in praktyk deurgevoer nie; daar is wêreldwyd baie veranderinge en verskuiwinge op hierdie terrein aan die gang.

Omdat belydenisaflegging deel is van ’n baie groter sisteem, sal dit help om net die praktyk te verander nie. Mens sal na die hele sisteem moet kyk. Die breër kerk sal in hierdie gesprek moet word, omdat belydenisaflegging steeds een van die belangrike bakens op die geloofspad van elke gelowige is.


Volgens Johan Avenant, voorsitter van die Taakspan Kategesebediening, het die volgende gedagtes het reeds losgekom in hierdie belangrike gesprek:

Wat hoor ons?
1. Maak kategese los van belydenisaflegging

2. Vat die groepsdruk weg op ’n manier

3. Belydenisaflegging is ’n belangrike mylpaal op geloofsreis

4. Geloofsmylpale – belangrike gedagte in Familiebediening – is belangrik, en ons moet meer maak daarvan

5. Doopviering – daar moet meer van gemaak word.

Waaroor is ons nog nie seker nie?
6. Wat is die pad om te loop voordat belydenis afgelê kan word?

7. Waarop stuur kategese af?

8. Wat word vereis wanneer iemand vir Belydenisaflegging aanmeld?

9. Watter materiaal word behandel as afronding vir Belydenisaflegging?

Ander gedagtes
10. Geloofsopvoeding moet nie ophou nie – lewenslange geloofsontwikkeling. Kategese vir voorskool, laer​skool, hoërskool, jong volwassenes, volwassenes, ens. Êrens langs die pad kan iemand aansoek doen/ aanmeld om belydenis van geloof af te lê. Hiervoor is ’n afrondingstyd nodig vir ’n tydperk.
11. Nuwe terminologie moet geskep word.
Enigeen wat graag aan hierdie gesprek wil deelneem kan met Johan Avenant kontak maak by jcaven@netactive.co.za. 
Na inhoud 

Bybel-Media – jóú bedieningsvennoot TC "Bybel-Media – jóú bedieningsvennoot" \f C \l "1" 
Puik nuwe publikasies – noodsaaklik vir elke gemeenteleier!

· Die relevansie van die kerk  deur prof  WD Jonker (R139.95)
Hierdie opwindende publikasie van een van Suid-Afrika se bekende teoloë verskyn nou vir die eerste keer postuum in Afrikaans.

Die aanslag op die kerk se relevansie het diep historiese wortels. Volgens Jonker is die “kritieke situasie waarin die kerk in ons tyd beland het” die rype vrug van prosesse wat reeds met die Verligting begin het. Dit is die uiteinde van die ontwikkelings van moderne werklikheidsopvattings, die resultaat van die emansipasie van die menslike gees en ’n toenemende versekularisering. Onder die invloed van hierdie Westerse gees het al groter groepe van die kerk en sy boodskap afvallig geword. Die stroom het aangegroei tot ’n afkeer van die kerk en enige Christelike invloed. In baie samelewings het die openlike teenstand teen die kerk verminder en plek gemaak vir ’n verstikkende ongeïnteresseerd-heid in sommige kringe, ’n intuïtiewe oortuiging en vanselfsprekende aanname dat die kerk wesenlik niks meer vir die moderne mens kan beteken nie.

Die relevansie van die kerk is omvattende en indringende navorsing oor die invloed van die Verligting op die kerk. Die kerk moet op só ’n manier relevant wees dat die evangelie self, die boodskap, die inhoud, nie op enige wyse in die gedrang sal kom of opgeoffer sal word nie.


Die voorwoord tot hierdie uiters tydige publikasie is geskryf deur Dirkie Smit.

· Om Christus beter te ken  deur dr Annes Nel (R99.95)

Hierdie publikasie is spesifiek gemik op gemeenteleiers wat eredienste moet lei. Dié preekbundel bestaan uit 13 volledige eredienste, onder andere vir Kersfees, Goeie Vrydag, Paassondag en Pinkstersondag. ’n Volledige erediens vir ’n begrafnisdiens is ook ingesluit.

Pluspunte:

· Goeie teologiese inhoud

· Verskeidenheid van temas

· Eredienste vir spesiale feesdae in die kerkjaar

· Voorgestelde liedere kom uit Die Liedboek

· Hulpmiddel vir elke ouderling

· Preekstudies 2009:   Prys: R150.00

Advent 2008 tot Koninkrykstyd 2009 – Revised Common Lectionary: Jaar B
Bevat 56 volledige preekvoorstelle, responsoriese liturgieë vir doop, nagmaal, begrafnis en vir dankoffertyd.

Die preekstudies het ook ’n CD in WORD-formaat as hulpmiddel teen R30.00 ekstra.

· Leesrooster 2009:  Advent 2008 tot Koninkrykstyd 2009      Prys: R50.00

Die Leesrooster bring deur middel van ’n fokusteks eenheid tussen die erediens, huisgodsdiens en groepsgesprekke. Dit moedig lidmate aan om al die feeste, gebruike en gewoontes van die kerkjaar te ervaar.

Bybel-Media en Jeugfokus-katalogusse
Elke kerkkantoor/skriba het reeds die Jeugfokus-katalogus 2009 (al die jongste kategese produkte) en die Bybel-Media-katalogus 2008/2009 ontvang. Sou jy meer katalogusse benodig, kan jy die gemeente se adres per e-pos stuur na bestel@bmedia.co.za en ons sal dit dadelik vir jou stuur.

Inligting, Navrae en Diensverskaffing:

· Skakel +27 21 8736971

· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Teologie@Kovsies TC "Teologie@Kovsies" \f C \l "1" 
Die laaste paar take vir hierdie jaar wag vir afhandeling Dit is die ideale tyd om na te dink oor mikpunte, bronne en uitdagings. Spiritualiteit speel hier 'n belangrike rol. In verskillende kontekste word spiritualiteit gedebatteer, nagevors en beleef. In die jongste uitgawe van Teologie@Kovsies word die spiritualiteit van die pastor, so wel as die spiritualiteit van die "markplein" en die spiritualiteit van grootheid ondersoek. Kan 'n persoon gereformeerd en charismaties wees? Verskeie belangwekkende konferensies is by die Fakulteit Teologie aangebied. Elk hiervan kan verrykend inwerk op die bediening in elke gemeente. Klik hier vir die nuutste Teologie@Kovsies: http://www.uovs.ac.za/newsletter/newsletter.php?sid=87
Na inhoud
Woordwyser help Bybellesers TC "Woordwyser help Bybellesers" \f C \l "1" 
Op die Oostelike Sinode se webblad by http://www.sinoos.co.za/books is ’n skakel na Woordwyser, wat Bybellesers en gemeenteleiers help om God se stem helder en duidelik te hoor deur die konteks van die Bybelgeskrifte te ontsluit. Meer is hier. 
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World
 Togo ‘n Klein Wes-Afrikaanse staat, 57 000 vk. km., wat tussen Ghana enn Benin ingedruk sit. Lomé is die hoofstad met 450 000 inwoners. Bevolking: 4 629 238 (2001) - 78 etniese groepe in twee hoof taalgroepe. Die Kwa 55% - met 17 onderskeibare groepe, en die Gur 42% met 14 etniese groepe, plus nog ‘n paar. Politiek: Onafhanklik van Frankryk in 1960. ‘n Eenparty militêr-siviele regering neem in 1967 die bewind. Buitelandse druk om te demokratiseer het aanleiding gegee tot ‘n referendum in 1992 wat veelparty demokrasie onderskryf het. ‘n Oorgangsregering het gevolg en die se regeringstyl het byna gelei tot ‘n burgeroorlog. Pres Eyadema het bewind oorgeneem en hy bewaar ‘n skyn van demokrasie, maar sy regering is onderdrukkend en hy hou persoonlike beheer oor al die sleutelministeries en area. Ekonomie Die ontginning van fosfate en die landbou is die belangrikste bronne van buitelandse valuta. Groei was gematigd maar word deur die groei in die bevolking oortref, wat aanleiding gee tot groter armoede. Fiskale hulp uit die buiteland is grootliks opgeskort agv korrupsie en ‘n swak menseregte rekord. Taal: 43 tale in totaal, Frans is die amptelike landstaal. Die Bybel is in 5 beskikbaar; NT in 5 en Skrifgedeeltes in 4. Godsdiens: Intense anti-Christen retoriek van die 1970’s het afgekoel - in 1978 was 20 godsdienstige groepe verban, slegs Muslims, Katolieke en die 5 bestaande protestantse kerke was toegelaat om te funksioneer. Daar heers nou godsdiensvryheid wat in 1990 afgekondig is. Tradisionele Godsdienste: 24.34%; Muslim 24%; Christene 50.66%; groei 4.1%. 

Loof die Here vir: 1 Merkbare verbetering is geestelike lewe en godsdiensvryheid wat sedert 1990 heers en vinnige groei in die christendom tot gevolg gehad het. 

Tree in vir: 1 Vrede en wyse leierskap, voortgaande vryheid om die evangelie te verkondig; 2 Deurbrake in die verkondiging van die evanglie aan volgelinge van die Islam; 

3 leiers vir die jong keke; opleidingsfasiliteite is beperk en so ook geskikte dosente; 

4 die evangeliese sending is klein, maar effektief, bid vir groei in hul geledere en tree in vir hulle werk en deurbrake; bid veral vir die kerkplanters;

5 Bybelvertaling is ‘n groot nood, Kabiye - een van die groter tale is nou ook in gebruik in onderwys en die vertaling van die Bybel in die taal is nog uitstaande; nog 14 ander vertalings van ten minste die NT is ook nog dringend noodsaaklik, bid vir die nodige vertalers en befondsing;

6 AD2000 doelwitte: die nasionale inisiatief is swak ontwikkeld, bid vir die beweging.

Na inhoud 

Retrait-datums vir 2009 TC "Retrait-datums vir 2009" \f C \l "1" 
	Ooste Ring  
	23 tot 26 Maart 2009

	Erongo Ring 
	20 tot 23 April 2009

	Suide Ring  
	22 tot 25 Junie 2009

	Noorde Ring
	3 tot 6 Augustus 2009


Na inhoud
Giggel TC "Giggel" \f C \l "1" 
In 'n onlangse studie deur Wits is bevind die gemiddelde Suid-Afrikaner stap omtrent 1200km per jaar. Intussen is in 'n studie deur die SA Mediese Vereniging bevind Suid-Afrikaners drink gemiddeld sowat 50 liter alkohol per jaar. Dit beteken Suid-Afrikaners kry gemiddeld sowat 24km op 'n liter……!

Ons kan trots wees op ons suider bure!!
Na inhoud
Met Feldstraat-liefde
Die Feldmuis
Kuier ook op ons webblad

Die Feldmuis sê…

